
        
            
                
            
        

    
	Ж. ДАШДОНДОГ

	 

	НАРГИАНТАЙ ШҮЛГҮҮД

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Монголын пионерын байгууллагын дөчин жилийн ойд

	 

	ХАЙРТ ХҮҮХДҮҮД ЭЭ

	 

	Та нарт наргиантай, хөгжилтэй, сонин адал явдлууд өдөр тутам зөндөө тохиолддог. Та нар үргэлж инээд, шуугиан баяр баясгалангаар дүүрэн явах цаглашгүй хүсэлтэй шүү дээ.

	Үүний өмнө «Аргатай хүү», «Жолооч», «Саальчин», «Наалдан пад» «Хоёр гарын гурван бээлий» зэрэг сонирхолтой, хөгжилтэй зохиол номоо номын чинь санд нэмэрлэсэн Жамбын Дашдондог та бүхний танил билээ.

	Ж. Дашдондог хөгтэй, инээдтэй тохиолдлууд, жигтэй наргиантай явдлууд бүхий танин мэдэхүйн чинь санд нэмэр болохуйц «Наргиантай шүлгүүд» гэдэг бас нэгэн номоо бичиж та нартаа бэлэг болгон барилаа.

	 

	Д. Содномдорж


НАР



	



	НАР

	 

	Нар нар

	Наашаа

	Сүүдэр сүүдэр

	Цаашаа

	 

	Ус ус

	Урсаж байна,

	Усанд бид

	Умбаж байна

	 

	Элс элс

	Эрэгт нь байна.

	Элсэн дээр биеэ

	Ээж байна.

	 

	Нар нар

	Наашаа

	Сүүдэр сүүдэр

	Цаашаа


ХАВРЫН ДУУ

	 

	Хавар хавар

	Хавтай тэнүүн хавар

	Хаа сайгүй

	Хаврын амгалан дуу.

	Гүүг гүүг гүүг

	Хөхөөнүүд

	Хөвчийнхөө амгаланг

	Магтан дуулна.

	 

	Гааг гааг гааг

	Нугаснууд

	Нуурынхаа амгаланг

	Магтан дуулна.

	 

	Вааг вааг вааг

	Мэлхийнүүд

	Намгынхаа амгаланг

	Магтан дуулна

	 

	Жийг жийг жийг

	Болжморууд

	Агаарынхаа амгаланг

	Магтан дуулна.

	 

	Маа маа маа

	Хурга ишигнүүд

	Бэлчээрийнхээ амгаланг

	Магтан дуулна

	 

	Энх энх энх

	Охид хөвүүд

	Орчлонгийн амгаланг

	Магтан дуулна.

	 

	Хавар хавар

	Хавтай тэнүүн хавар

	Хаа сайгүй

	Хаврын амгалан дуу.


БИ МЭРГЭЖЛЭЭ ОЛЛОО

	 

	Манай Дэндэв ч яах вэ

	Машины жолооч болно гэдэг.

	 

	Мандах маань ч яах вэ

	Малын эмч болно гэдэг.

	 

	Өөрөө би юу болохоо

	Өчнөөн төчнөөн бодлоо

	 

	Нэгэн удаа би

	Нэлийсэн их талд

	 

	Тоглоомын биш жинхэнэ

	Томоо трактор жолоодлоо.

	 

	Хагалсан газраа харахад

	Харласан тал хоцорно.

	 

	Талын салхи үлээж

	Тракторын гинж тачигнана.

	 

	Хажуугаас хүн татахад

	Хачин их гайхав.

	 

	Намайг аав сэрээхэд

	Нар тоононд тусжээ.

	 

	Аавдаа зүүдээ ярьтал

	Алдарт тракторч болно гэв.

	 

	Өглөө босоход л гэнэтхэн

	Өндөр болчихсон байгаасай.

	 

	Тоглоомын биш ёстой.

	Том трактор барих сан.

	 

	Та нарыг тэгвэл би

	Трактортоо суулгаж үзүүлнэ дээ.


УРАГДСАН ЦАМЦНЫ УЧИР

	 

	Уранхай цамцтай жаал аа гэж

	Айлын хүүхдүүд шоолов.

	Уран гэдэг найз маань

	Алимаад хүртэл ховлов.

	 

	Баруун айлын өвөө

	Барилдаад ураа юу? гэлээ.

	Зүүн айлын эмээ

	Зүггүйтээд ураа юу? гэлээ.

	 

	Хорлоо найзтайгаа би

	Урд гол руу очсон юм.

	Хоёр хувингаар зурамд

	Ус цутгаж эхэлсэн юм.

	 

	Намайг усанд яваад

	Эргэж ирэхийн хооронд

	Найз маань нүхийг нь суйлаад

	Эрхий хуруугаа хазуулжээ.

	 

	Гараас нь цус гарахад

	Гайхсангүй би сандарсан юм.

	Углаа цамцныхаа урдаас

	Ураад боочихсон юм л даа.


ДОРЖ БАГШ

	 

	Манай хашааны найман хүүхэд

	Маш зүггүй найзууд юм.

	Хаяа нэг сайн өдөр

	Ханатлаа ноцолддог жаалууд юм.

	 

	Өнөөдөр юу болсон юм бэ,

	Өөрөөр тоглож үзэгдэнэ.

	Хашааны буланд байр засаж

	Харандаа цаас барьсан харагдана.

	 

	Хавтгай банзаар сандал хийгээд

	Хайрцаг саваар ширээ хийгээд

	Дорж нь багш болоод заав.

	Долоо нь сурагч болоод суув.

	 

	Миний багш ингэж заадаг

	Мэдэхгүй чадахгүй юмгүй шүү.

	Дэвтэр ном хардаггүй юм.

	Дээгүүр хараад л ярьдаг юм.

	 

	Одоо та нар дэвтрээ гаргацгаа.

	Оршил гээд гарчиг тавьцгаа,

	Дорж багш зааж байна.

	Долоон сурагч хичээллэж байна.


АТГА АРВАЙ

	 

	Хавар ирлээ.

	 

	Аав нь хоёр хүүдээ

	Атга атга арвай өгөв.

	Ах, нь

	Аавынхаа өгсөн

	Атга арвайг

	 

	Хуураад

	Хутгаад

	Нүдээд

	Шигшээд

	Зуураад

	 

	Аяга дүүрэн арвайгаа

	Амтархан тамшааж идэв.

	Дүү нь

	Аавынхаа өгсөн

	Атга арвайг

	 

	Тариад

	Услаад

	Арчлаад

	Ургуулаад

	Хураагаад

	 

	Сав дүүрэн арвайгаа

	Баясан мишээж харав.

	 

	Намар боллоо.

	Дүү нь

	Аавдаа арвайгаа өглөө. 

	Ах нь

	Амаа барин зогслоо.


ТЭМЭЭ

	 

	Уул шиг том

	Улаан тэмээ

	Урд хашаанаас

	Уяатай байна.

	 

	Хандаа охин

	Харж харж

	Хамарт нь өргөс

	Орчихжээ гэв.

	 

	Цэндээ хүү

	Биш ээ гээд

	Цэцэн нь аргагүй

	Буйл нь гэв.


АЖИЛ ӨРНӨЖ БАЙНА

	 

	Ургах нарнаас

	Жаргах нар хүртэл

	Хоёр нарны хооронд

	Аглаг хөвч уудам талд

	Ажил хөдөлмөр өрнөж байна.

	 

	Бүдүүн баавгай чулуу ховхлоод

	Бүх л өдөр завгүй байна.

	 

	Хээрийн оготно хөеө хураагаад

	Хэнтэй ч ярих чөлөөгүй байна.

	 

	Алтан хараацай ялаа шүүрээд

	Амарч суухыг хүсэхгүй байна.

	 

	Дэлдэн туулай үндэс ухаад

	Дэмий байхыг бодохгүй байна.

	 

	Том аалз өвсний хооронд

	Тор нэхэж өдрийг барна.

	 

	Эрээн эрвээхэй цэцэг хайж

	Эрэг нуга бүгдийг нэгжинэ.

	 

	Өчүүхэн шоргоолж амрах ч үгүй

	Өөрөөсөө том ачаа зөөнө.

	 

	Алаг тошуул мод дэлдэж

	Аглаг ойгоо хамгаалж байна.

	 

	Ургах нарнаас

	Жаргах нар хүртэл

	 

	Аглаг ой, уудам талд

	Ажил хөдөлмөр өрнөж байхад

	 

	Овт үнэг олз хайсаар

	Орой болоход хоолгүй тэнэнэ.

	 

	Алаг шаазгай хов зөөсөөр

	Адилхан бас хоолгүй ниснэ.

	 

	Хов заль хоёроор ч

	Хоол олохоо байж дээ.


ЭНХ ТАЙВАН

	 

	Өндөр уулнаас чулуу

	Өнхрүүлж ч байх шиг

	Өмнө хойноо оролцон

	Өргөөд ч гүйх шиг

	 

	Хойд уулын энгэрт

	Хорь орчим хүүхэд байна.

	Хорь орчим хүүхэд

	Хоорондоо тоглоогүй юм байна.

	 

	Ногоон өвснөөс ялгарч

	Цагаан үсгүүд ярайна.

	Үүнийг ЭНХ ТАЙВАН гэж

	Үсэглэн бид уншив.


НАРГИАНТАЙ ШҮЛГҮҮД



	



	ХАЧИН ШАГНАЛ

	 

	Та нар манай Давааг

	Таньдаг ч байж мэднэ.

	Үнэхээр сайхан дуулахыг нь

	Үзсэн ч байж болно.

	 

	Ганцхан гэм нь л тэр

	Биеэ угаах дургүй юм.

	Гар хүзүүгээ хараач гэж

	Бидний хэлэхийг тоодоггүй юм.

	 

	Билгүүний гаргасан саналаар

	Бидний зохиосон өглөөлөг

	Хөгжим бүжиг хослоод

	Хөгжөөн ихтэй болж байна.

	 

	Даваа дуулна гэхэд

	Авиа чимээ намдав.

	Ялаа нисэхэд ч дуулдмаар,

	Яриа шуугиан дарагдав.

	 

	Цэнхэр хөх яргуй нь гээд

	Цээлхэн хоолойгоор эхлэхэд

	Дэргэд суусан хүүхэд

	Дээшээ өндийхийг оролдов.

	 

	Өмнөө суусан хүүхдийг

	Өндөс өндөс хийхэд

	Ар эгнээний жаалууд

	Аль вэ суугаач гэлцэнэ.

	 

	Дууны эцсийн бадгийг

	Дуусаагүй шахам байхад

	Алга нижигнэтэл ташлаа.

	Ахиад хоёр дуулууллаа.

	 

	Хамгийн сүүлд Даваад

	Хачин шагнал гардуулсан нь

	Биеэ угаадаг төмпөн юм.

	Бид түүнийг санаачилсан юм.

	 

	Олны өмнө дуулахдаа

	Давгүй байдаг Давааг

	Онцгой тэр шагнал

	Даанч улаан болгочхов.

	 

	Үүнээс хойш биеэ

	Үргэлж угаадаг болсон юм.

	Хаяа ийм шагнал ч

	Харандаа дэвтрээс ачтай юм даа


ЖАНЧИВ ГУАЙН ЯРИА

	 

	Манай айлын Жанчив гуай

	Москва орсноо ярьдаг.

	Буцахдаа онгоцонд суугаад

	Будилж явснаа гайхдаг

	 

	Анх суугаад ч тэр үү?

	Амьсгаа нь давхцаж гэнэ дээ.

	Далавч дээр нь зогсоод

	Давчидсан дотроо онгойлгож гэнэ.

	 

	Хатуу тоглоомтой Гомбо гэгч

	Хажуугаас нь түлхэж гэнэ.

	Барьц алдан халтираад

	Байгал далайд уначхаж гэнэ.

	 

	Сэлэнгэ мөрний загас

	Цээлд нь тааралдсан юм гэнэ.

	Танил загас нь азаар

	Татаж гаргасан юм гэнэ.

	 

	Манай айлын хүүхдүүд

	Москва үзсэнээ яриач гэнэ

	Энэ яриаг эхлэхээр

	Эргээд гэртээ харьцгаана.

	 

	Том жижиггүй тэр яриаг

	Тоохоо байчихсан юм хойно доо.


ДУГУЙЧИН

	 

	Дугуй унаж үзэх сэн гэж

	Дандаа би бодох юм.

	Дунд чөмгөө хугална гэж

	Дандар ах хорих юм.

	 

	Гэтэл нэгэн өдөр

	Ажлаас хүмүүс буухад

	Гэрийн хаяанд тавьсан

	Ахын дугуйг авлаа би.

	 

	Түлээн дээрээс мордож

	Газрын уруу хөдөлгөтөл

	Түрүү урагшаа харуулдаж

	Гайгүй сайн уналаа.

	 

	Түр няр хийх чимээгээр

	Ах ч гэрээсээ гарлаа.

	Түргэн гүйж ирээд

	Араас татаж босголоо.

	 

	Энэ удаагийн явдлаар

	Гарынхаа алгыг шалбалж

	Эцэст үлдсэн тэмдэг нь

	Ганцхан сорви билээ.

	 

	Тэр цагаас хойш

	Бүтэн сар өнгөрөв.

	Тэгтэл дугуй унахыг

	Бүр ч хүсэх болов.

	Ахыг ажлаас ирэхэд

	Дугуйг нь гуйж авсаар

	Айлын хүүхдийг дуурайн

	Дундуур нь жийж явсаар

	 

	Ойр зуураар тойрч

	Ойчихоос айхаа болив.

	Онгиролгүй үнэнээ хэлэхэд

	Одоо ч алзахгүй болов.

	 

	Дугуйн уралдаан болбол

	Очиж үзэлцмээр санагдана.

	Дундуур нь жийдэг болохоор

	Оруулах болов уу, яах бол?


ЭГЧ ДҮҮ ХОЁР

	 

	Эгч нь

	Гэрийн хаяанд зогсов.

	Дүү нь

	Гэр дотор нуугдав.

	 

	Эгч нь

	Болсон уу? гэж асуув.

	Дүү нь

	Болсоон гэж хэлэв,

	 

	Боллоо гэсэн үг бол

	Оллоо л гэсэн хэрэг.

	Болчимгүй дүүгээ эгч нь

	Орон дороос гаргав.

	 

	Эгч нь

	Дахин гэрээс гарав

	Дүү нь

	Даруй гэрт нуугдав.

	 

	Эгч нь

	Болсон уу? гэж асуув.

	Энэ удаа

	Болсон гэх дуу дуулдсангүй

	 

	Эгч нь

	Эргэнэг шүүгээний ар өврөөр

	Эрээд эрээд олсонгүй

	 

	Эцэст нь

	Ээ гялай чихэр оллоо.

	Идэх хүн байна уу? гэлээ.

	 

	Дүү нь

	Амилсан дээлийн дороос

	Аль вэ өгөөч гээд цухуйлаа.

	 

	Эгч нь

	Чи олдсон хойно боллоо

	Чихэр надад байхгүй гэлээ.


САНДРУУ ХҮН

	 

	Сандаг гуай шиг

	Сандруу хүн

	Орчлон дээр

	Олон болов уу?

	 

	Утасны хонх дуугармагц

	Ухасхийн аваад чагнахдаа

	Би чинь хэн сэн билээ гэж

	Бичээчээсээ асуудаг юм.

	 

	Сандаг гуай шиг

	Сандруу хүн

	Орчлон дээр

	Олон болов уу?

	 

	Мянгын дугуй унаад

	Манай гудамжаар өнгөрөхдөө

	Холоо яваа хүмүүсийг

	Хойшоо бай дид-дийд гэдэг юм.

	 

	Сандаг гуай шиг

	Сандруу хүн

	Орчлон дээр

	Олон болов уу?

	 

	Сайн өдөржин хэвтээд

	Сахисан тарвага цухуйхаар нь

	Аа, чи гарав уу? гээд

	Ахиад нүхэнд нь оруулчихдаг юм.

	 

	Сандаг гуай шиг

	Сандруу хүн

	Орчлон дээр

	Олон болов уу?


УНДРАХЫН ЧӨДӨР

	 

	Уран бүтээлийн уралдаан

	Сургууль даяар зарлав.

	Угалз хийгээд өгсөн маань

	Суурь эзлэлгүй өнгөрөв.

	 

	Ундрахын хийсэн чөдөр л

	Нэгдүгээрт орлоо шүү.

	Уран дүйтэй нь хүүхдүүдэд

	Нэн түргэн тарлаа шүү.

	 

	Цөмөөр Ундрахыг урьж

	Чөдөр зангидахыг суръя гэж

	Ажлынхаа төлөвлөгөөнд

	Ангийнхан маань оруулжээ.

	 

	Уригдаж ирсэн Ундрах

	Яаж зангиддагаа ярилаа.

	Урд ширээний Наран

	Зааж үзүүлнэ үү гэлээ.

	 

	Олс түүнд өгөхөд

	Оролдоод оролдоод чадсангүй.

	Олон дахин зангидсан ч

	Огт чөдөр болсонгүй.

	 

	Бидний ихэнх нь инээлдэж

	Бие биеэ харцгаав.

	Аав нь хийсэн юм байх гэж

	Адаг сүүлд нь ярьцгаав.

	 

	Муу ч зангидсан өөрөө

	Тэр чөдрийг хийсэн бол

	Юу ч гэсэн өнөөдөр

	Тэгж сандрахгүй байх сан даа.


ШАТРЫН ХӨЛӨГ

	 

	Гурван өдөр

	Гуйсаар байж

	Шагдар гуайгаар

	Шатар заалгав.

	Айлын хүүхэдтэй

	Гараар тулдаг байсан би

	Айлын өвөөтэй

	Ухаанаар тулдаг боллоо.

	 

	Хашааны гадаа гарахад

	Хажууд явсан хүний

	Эгээ л шатрын хөлөг шиг

	Эрээн цамцны дөрвөлжин дээр

	Тэмээг ташуугаар нь

	Тэргийг шулуунаар нь

	Нүд нүдээр нь

	Нүүдэл нүүдлээр нь санав.

	 

	Цаашлан явахдаа

	Цардмал дардан замаар

	Зөрөлдөн өнгөрөх

	Зөөврийн тэрэгний хаалган дээр

	Тэмээг ташуугаар нь

	Тэргийг шулуунаар нь

	Нүд нүдээр нь

	Нүүдэл нүүдлээр нь бодов.

	 

	Шулуухан алхалсаар

	Сургууль дээр ирээд

	Бас шатрын хөлөг шиг

	Байшингийн зүймэл шалан дээр

	Тэмээг ташуугаар нь

	Тэргийг шулуунаар нь

	Нүд нүдээр нь

	Нүүдэл, нүүдлээр нь дурсав.

	 

	Эхний цаг тооны хичээл

	Эрдэнэ багш зааж байна.

	Тоглодог шатрын хөлөг шиг

	Тооны дэвтрийн шугам дээр

	Тэмээг ташуугаар нь

	Тэргийг шулуунаар нь

	Нүд нүдээр нь

	Нүүдэл нүүдлээр нь санав.

	 

	Саяхан сурсан шатрын нүүдэл

	Санаанаас хэзээ ч гарахгүй юм.


ЗӨГИЙН ОРДОН

	 

	Зөгийнүүд

	Зөгийнүүд

	Ажилчин зөгийнүүд

	Алагхан цэцэгт

	Аглагхан ойд

	Хүнгэнэлдэн

	Дүнгэнэлдэн

	Бүгдээрээ

	Бүлээрээ

	Нисэцгээнэ.

	Хэсэцгээнэ.

	 

	Зөгийнүүд

	Зөгийнүүд

	Алаг зөгийнүүд

	Зөөлөнхөн салхит

	Зүлэгтэйхэн тохойд

	Шүнгэнэлдэн

	Шунгиналдан

	Олноороо

	Овгоороо

	Бууцгаана.

	Сууцгаана.

	 

	Өглөө гараад

	Өдөржин нисээд

	Багтаж ядсан

	Бал бурамтай

	Ойн дундах

	Ордон гэртээ

	Орцгооно.

	Оршицгооно

	 

	Хөвчийн эзэн

	Хүдэр баавгай

	Зөвшөөрөлгүйгээр

	Зөгийн ордны

	Амтат балыг нь

	Авахаар шийдэж

	Доод талаас нь

	Долоож эхлэв.

	 

	Халдсан аюулыг

	Хатан зөгий

	Даруй мэдэж

	Дайнд бэлтгэв.

	Аялаг ордноо

	Батлан хамгаалах

	Ажилчин зөгийнүүд

	Багшран дайрч

	 

	Баавгайн хамрыг

	Бас амыг нь

	Баруунаас нь зүүнээс нь

	Байлдан хатгав.

	Сагсгар баавгай

	Санд мэнд зугтаж

	Ой доргитол

	Орилон бархирав.

	 

	Зөгийнүүд

	Зөгийнүүд

	Аглагхан ойдоо

	Аялагхан ордондоо

	Дайсан ч үгүй

	Дайн ч үгүй

	Бүгдээрээ

	Бүлээрээ

	Жаргацгаана.

	Наргицгаана.


СҮҮДЭР ЗУРАГ

	 

	Сүглэгэр ойд

	Сүүдэр зураг гарч

	Ойн амьтад

	Онц сонирхон үзэв.

	 

	Дэлгэц дээр

	Оготно гармагц

	Овт үнэг үсрэв.

	 

	Дэлгэц дээр

	Хурга гармагц

	Хулгайч чоно харайв.

	 

	Дэлгэц дээр

	Самар гармагц

	Сэгсгэр хэрэм дүүлэв.

	 

	Дэлгэц дээр

	Алаг цэцэг гармагц

	Ажилчин зөгийнүүд нисэв.

	 

	Дэлгэц дээр

	Хэсэг мах гармагц

	Хэрээ араас дэвэв.

	 

	Дэлгэц дээр

	Үсэг гармагц

	Үзэгчид суудалдаа алга.

	 

	Сүглэгэр ойд

	Сүүдэр зураг төгслөө.

	Ойн амьтад

	Олон ч хүсэлтэй юм даа.


ХОЁР САМБАР

	 

	Нэгэн өдөр малын хашааны үүдэн дээр хоёр самбар гарчээ. Тэр самбарыг сонирхон хонь, ямаа, адуу, үхэр, тэмээ, тахиа, нохой, гахай зэргийн олон амьтад үзэж байна.

	 

	1. ХҮНДЭТ САМБАР

	 

	Ихэр ишигний

	Эжий болсон

	Хүндэт эх

	Хөх ямаа

	 

	Ховдог чононоос

	Нөхдөө аварсан

	Хосгүй зоригт

	Буур баатар

	 

	Түмэн агтаас

	Түрүүлж ирсэн

	Тал нутгийн

	Тамирчин морь

	 

	Арван дэгдээхийг

	Амгалан өсгөсөн

	Эрхэм хүндэт

	Эм тахиа

	 

	Хоттой хонио

	Хоног алдалгүй

	Хоршоож манасан

	Хоточ нохой

	 

	Энэ таван

	Амьтны зургийг

	Эхний самбарт

	Алдаршуулан тавьжээ.

	 

	 

	2. ЖИГШЛИЙН САМБАР

	 

	Бараа буулгадаг

	Байнга зүггүйтдэг

	Эхээ ноолдог

	Эрх ишиг

	 

	Хувинтай сүү

	Нудран унагаж

	Будилаан тарьсан

	Бухан бяруу

	 

	Гэрийн бүрээс

	Уран идэж

	Гэм хийсэн

	Идэмхий тугал

	 

	Ариун цэврийг нь

	Шалган үзэхэд

	Арчаагүй байсан

	Цагаан гахай

	 

	Энэ дөрвөн

	Амьтны зургийг

	Эцсийн самбарт

	Элэглэн шоолжээ.


ЦУГЛААН

	 

	Бүгдэд нь урилга явуулж

	Бүх малыг цуглуулж

	Нүдэндээ шилтэй

	Эрүүндээ сахалтай ухна

	Өвс бэлтгэх тухай

	Өглөөнөөс эхлээд уншжээ

	 

	Арван хоёр цаг болоход

	Арын суудлаас бух

	Бухын араас шар

	Шарын араас үнээ

	Үнээний араас дөнж

	Дөнжийн араас гунж

	Гунжны араас гуна 

	Гунын араас бяруу

	Бярууны араас тугал

	Бүх үхэр цувран гарлаа.

	 

	Дундах суудлаас буур

	Буурын хойноос ат

	Атны хойноос ингэ

	Ингэний хойноос тайлаг

	Тайлгийн хойноос тором

	Торомны хойноос ботго

	Бүх тэмээ цувран гарлаа.

	 

	Баруун суудлаас азарга

	Азаргыг дагаад морь

	Морийг дагаад гүү

	Гүүг дагаад соёолон

	Соёолонг дагаад хязаалан

	Хязааланг дагаад даага

	Даагыг дагаад унага

	Бүх адуу цувран гарлаа.

	 

	Зүүн суудлаас хуц

	Хуцын дараа ирэг

	Иргийн дараа эм хонь

	Эм хонины дараа зусаг

	Зусгийн дараа төлөг

	Төлөгний дараа хурга

	Бүх хонь цувран гарлаа.

	 

	Урд эгнээгээс сэрх

	Сэрхийн удаа эм ямаа

	Эм ямааны удаа шүдлэн

	Шүдлэнгийн удаа ишиг

	Бүх ямаа цувран гарлаа.

	 

	Ухна гуай оройн нарнаар

	Урт яриагаа дуусгатал

	Хойно, урд зүүнтээ баруунтай

	Хоосон суудлууд ярайж байв.

	Яагаад тэд миний

	Яриаг дуусгалгүй явчхав? гээд

	Урт сахалтай ухна гуай

	Учиргүй гайхан гартал

	Өргөн зүлгээр

	Үхэр сүрэг бэлчжээ.

	 

	Өндрийн бэлээр

	Хонин сүрэг налайжээ.

	Шовх хаднаа

	Ямаан сүрэг авирчээ.

	Шорвог хужирт тэмээн сүрэг

	Тэмээн сүрэг бөөгнөрчээ

	Арын уулаар

	Адуун сүрэг алаглажээ.

	Ганцхан ухна гуай л

	Гайхшаа баран хоцорчээ.


НАМРЫН ЗУРАГ

	 

	Намрын тухай, нэгэн зураач

	Наргиантай зураг зурсан ажээ.

	Бийрээр зурсан тэр зургийг нь

	Бичгээр та нарт би дамжуулъя.

	 

	Багширсан ойт уулсын дээгүүр

	Бараантан нүүх үүлсийн доогуур

	Байшин гэрүүд жигүүр дэлж

	Баяртай гэсээр алсыг зорино.

	 

	Шижиртэн налайх тариан мандалд

	Шивнэлдэн найгах түрүүн дундуур

	Усан онгоц сэлүүр сэлсээр

	Урагш тэмүүлэн аахилж явна.

	 

	Алаг цэцэг талын дундуур

	Алсад хөтлөх дардан замаар

	Ачаа тээсэн нисэх онгоц

	Ардаа тоос босгон хурдална.

	 

	Цайран үзэгдэх нуурын мандалд

	Цагариг үүсгэх усны гадаргад

	Цахилгаан хөдөлгүүрт галт тэрэг

	Цагаан зам татуулан давхина.

	 

	Хонин цуваа тэнгэрт зэллэж

	Холхийг зорин жигүүр дэлгэнэ.

	Хун галууд уудам талыг

	Хучин бүрхэж налайн бэлчинэ.

	 

	Хадланчид өгөөмөр тал дунд

	Хангинуур сүхээр өвс хадна.

	Хашаа баригчид өвөлжөөн дотор

	Хадуур далайн мод цавчина.

	 

	Намрын тухай нэгэн зураач

	Наргиантай зураг зурсан нь энэ дээ.

	Та бүхнээр зөвтгүүлэхийн тулд

	Таарамжгүй зурсан юм байлгүй дээ.


 

	ОНЬСОГОТ ШҮЛЭГ

	 


ТЭРЭГ

	 

	Тэрэг тэрэг тэрэг

	Тэрэгний араас тэрэг

	Тиг—таг, тиг—таг

	Тэртээ холоос тиг—таг.

	 

	Халуун өдрөөр ч

	Харанхуй шөнөөр ч

	Уулын бэлээр ч

	Уудам талаар ч

	 

	Тэрэг тэрэг тэрэг

	Тэрэгний араас тэрэг.

	Тиг—таг, тиг—таг

	Тэртээ холоос тиг—таг.

	 

	Тэрэг болгон мухлагтай

	Мухлаг болгон гэгээвчтэй

	Гэгээвч болгон хүнтэй

	Хүн болгон хөгжилтэй1.



	



	АМРАЛТГҮЙ АЖИЛЧИН

	 

	Амралтгүй ажилчин

	Хангай говийн

	Хаа ч байхгүй атал

	 

	Амралтгүй ажилчин

	Манай гэрт

	Танай гэрт байна.

	 

	Бүхэл жилээр хооллодоггүй.

	Бүтэн сайнд ч амардаггүй.

	 

	Шөнөжин ардын төлөө

	Амьсгалж байдаг

	Ажилчин эр

	 

	Өдөржин

	Түмний төлөө

	Түг түг цохилох зүрхтэй эр2 



	



	ЦААСАН ЕРТӨНЦ

	 

	Цаасан ертөнцөд

	Цайдам тал

	Цастай уул

	Цалгих ус

	Царсан ой

	Цахилах аянга

	Цагаан үүл

	Цөмөөрөө бий.

	 

	Жижигхэн ертөнцөд

	Жигтэй явдал

	Жигшил хорсол

	Жинхэнэ баатар

	Жаргал зовлон

	Жадлах нядлах

	Жавхлан баясгалан

	Бүгдээрээ бий

	 

	Цавчилдан хатгалдах

	Тулаан дунд

	Чапаевийн сэлэм

	Чадмаг эргэлдэнэ.

	Цагаан морьтой

	Дон Кихот

	Салхин тээрэм рүү

	Довтлон орно.

	 

	Өвгөн Толстой

	Өөрийн үлгэрээ

	Өнөөгийн бидэнд

	Өгүүлэн ярина.

	 

	Ай— Юу доктор

	Амьтдад ачлахаар

	Алсын алс

	Африкийг зорино.

	 

	Итали орны

	Итгэлт баатар

	Сонирхол татсан

	Сонгино хүү

	Ямбатны нүднээс

	Нулимс унагааж

	Ядуусын нүүрт

	Баясал авчирна.

	 

	Нацагдоржийн

	Хэнз хурга

	Нарлаг хотондоо

	Наадан тонгочно.

	Багахан дэлхийд

	Байгалийн үзэмж

	Хилийн чанадах

	Холын орон

	Хот суурин

	Хойч үе

	Бултаараа бий3



	



	АРВАН ЖИВАА ГАРТНУУД

	 

	Найзархсан

	Найгалзсан

	Араар дүүрэн

	Ай түмэн

	Атайж чаддаггүй

	Аварга ганц биетнүүд.

	 

	Тэтгэлцсэн

	Тэмүүлэлцсэн

	Өврөөр дүүрэн

	Үй түмэн

	Атгаж чаддаггүй

	Арван живаа гартнууд.4

	 


ГАЙХАЛТАЙ МОРЬ

	 

	Ган цээжээрээ

	Цэнхэр тэнгэрийг зүссэн

	Галт сүүлнээсээ газар дэлхийд цацсан

	 

	Хаш цагаан морийг

	Хазаарлаж унасан хүү

	Шинэ орныг зорин

	Шөнө өдөргүй хурдална.5



	



	ГЭР ДОТОРХ САР

	 

	Шинийн сарыг

	Амраахаар

	Шөнийн харанхуйг

	Арилгахаар

	 

	Урьд эртнээс

	Ухаантны хийсэн

	Манай гэрт

	Мандан гийсэн

	 

	Шинэ цагийн

	Шилэн сар.6

	 

	 

	 


БААТАР

	 

	Хаа ч явсан

	Салахгүй дагадаг

	Харанхуй болоход

	Сарниад арилдаг

	 

	Булавч

	Далд ордоггүй

	Дайчин баатар

	 

	Түлэвч

	Галд шатдаггүй

	Гайхал баатар.7



	



	ХАЧИН ТЭМЭЭ

	 

	Хүнийг цатгах гэж

	Цүдгэр гүзээтэй төрсөн

	Хүндэлж цайлах гэж

	Бөгтөр хүзүүтэй төрсөн

	 

	Ганц бөхтэй

	Цагаан тэмээ.

	Галын захаас

	Босдоггүй тэмээ.8

	 

	 

	 

	 


САРМАГЧИН

	 

	Чамайг инээвэл

	Дагаад инээдэг сармагчин

	Чамайг уурлавал

	Даажигнаад уурладаг сармагчин.

	 

	Дуу аялбал

	Дуурайж чаддаггүй сармагчин.

	Дуудаж хашхирвал

	Дуу гарч чаддаггүй сармагчин9

	 


БААВГАЙ

	 

	Хөндийд

	Хүрхэрч явдаг

	Хүчит баавгай.

	 

	Ард

	Архирч явдаг

	Аварга баавгай

	 

	Хөрсийг

	Эргүүлж тавьдаг

	Эрэлхэг баавгай.

	 

	Хөндийд

	Хүчээ өгдөг

	Хүдэр баавгай.10



	



	ШОГ ШҮЛГҮҮД

	 

	ТООЛОЛ



	



	АСУУЛТ ХАРИУЛТ

	 

	— Дэвтрээ яасан бэ?

	— Дээр нь бэх асгачихсан.

	 

	— Үзгээ яасан бэ?

	— Үзүүрийг нь хугалчихсан.

	 

	— Харандаагаа яасан бэ?

	— Хазсаар байгаад цуулчихсан

	 

	— Балруулаа яасан бэ?

	— Балласаар байгаад дуусчихсан

	 

	— Дээлээ яасан бэ?

	— Дэлгүүрийн хадаасанд урчихсан.

	 

	— Гутлаа яасан бэ?

	— Гудамжны чулуунд халцалчихсан.


ГУТАЛ

	 

	Арзгар шүдээ ярзайлгаад

	Архирч байгаа араатан шиг

	Ул нь ханзарсан гутал

	Унтдаг орны нь дэргэд байна.

	 

	Том хадаасаар хадвал

	Тогтож магадгүй гээд

	Ханзархай гутлын эзэн

	Харандаа шиг хадаас барьжээ.

	 

	Хараач хүүхдүүдээ хараач.

	Харандаа шиг ийм хадаасаар

	Ханзарсан гутлын улыг

	Хадаж болох уу даа ер нь.


ТОМ БОЛОХЫН ХҮСЛЭН

	 

	Тогтох хүү

	Том болохыг хүснэ.

	 

	Хараач, аавынхаа малгайг өмсжээ.

	Хамрынх нь үзүүр дөнгөж цухуйжээ.

	 

	Хаалгаар гарах гэтэл

	Хайрцаг мөргөж унав.

	 

	Тогтох хүү

	Том болохыг хүснэ.

	 

	Хараач, ээжийнхээ дээлийг өмсжээ

	Хавь орчиндоо майхан шиг болжээ.

	 

	Урагшаа алхах гэтэл

	Урд хормойндоо бүдрэв.

	 

	Том болохыг яараад яах вэ.

	Тохирч таарсан хувцсаа л өмс


ТОЛБО

	 

	Урд ширээний хоёр

	Уудаг цааснаас болж

	Гадаа гарч үзэлцэхээр

	Гараа зангидан занав.

	 

	Завсарлах хонх дуугарлаа.

	Занасан хоёр ухасхийлээ.

	Эхлээд нэг нь үзгээ сэгсрэв.

	Эргээд нөгөө нь нуур рүү нь сэгсрэв

	 

	Хамгийн сүүлд хоёр хүүгийн

	Хацар дээр толбо үлдэв.

	Ямар хүүхэд болохыг нь

	Ялгах тамга тэр дээ.


ХАШААНЫ ОРОЙ ДАХЬ ХҮҮХЭД

	 

	Хаалгаар орохоо залхуурч

	Хашаа давахаар шийдээд

	Дээшээ хүү авирч гэнэ.

	Дээр нь гараад дэвхэрч гэнэ.

	 

	Оодон дээлийнх нь хормой

	Оройд нь тээглээд өлгөгдөв

	Хүү сандраад хашхирав гэнэ.

	Хүүхдүүд ашгүй буулгав гэнэ.


ТООЛОЛ

	 

	— Нэг гэж юу вэ?

	— Нэг нэгээрээ байснаас

	Нэгдсэн хүч илүү

	 

	— Хоёр гэж юу вэ?

	— Хоёр авахаас илүү

	Хохирол гэж байхгүй

	 

	— Гурав гэж юу вэ?

	— Гурав авбал хоёр руу

	Гулсаж орохдоо амархан.

	 

	— Дөрөв гэж юу вэ?

	— Дөрвөн настай үнээг

	Дөнж гэдэг юм.

	 

	— Тав гэж юу вэ?

	— Таван онцыг эзэгнэх нь

	Та бидний зорилго.

	 

	— Зургаа гэж юу вэ?

	— Зургаан сарын нэгний

	Зугаатай сайхан баяр бий

	 

	— Долоо гэж юу вэ?

	— Долоон бурхан од

	Орой дээр анивчина.

	 

	— Найм гэж юу вэ?

	— Найман зовхист нүүдэлтэй

	Жаран дөрвөн буудалт

	 

	— Ес гэж юу вэ?

	— Есөн сарын нэгэнд

	Анхны хичээл ордог.

	 

	— Арав гэж юу вэ?

	Ажиллаж амьдрахын тулд

	Арван хуруу байдаг

	 

	 

	 

	 

	 


ЭЭДРЭЭТЭЙ ХЭЛЛЭГ

	 

	1. Ээрүүл илүүр, бариул гурваа

	Эрээд эрээд олсонгүй.

	 

	2. Сагалдаргагүй унийг

	Сагалдаргалах юм бол

	Сагалдаргалаарай

	 

	3. Аюур гуайн жороо хээр

	Алсуур жороолоо юу?

	Ойроор жороолоо юу?

	Хорлоо гуайн ороо хар

	Холуур ороолоо юу?

	Ойроор ороолоо юу?

	 

	4. Чанцал гуайн хоёр хүү

	Чацарганчилах гэсэн юм уу?

	Чацарганачилахгүй гэсэн юм уу?

	 

	5. Манай ээжээр

	Улаан алаг гутлаа

	Уллуулбал уллуулаарай.

	 


СҮҮ

	 

	Өрнөөс үүл цогцлов.

	Үүлнээс бороо цутгав.

	 

	Бороонд ногоо сэрэв.

	Ногоог ямаа идэв.

	 

	Ямааг эгч саав.

	Эгч гэртээ оров.

	 

	Ороод гал түлэв.

	Гал дээр тогоо тавив.

	 

	Тогоондоо сүү хийв.

	Сүү нь дороо буцлав

	 

	Буцалсан сүүг аягалав.

	Аягалсан сүүг уув.

	 

	Ай даа юугаар ч сольшгүй.

	Амттай сүү байна даа.


ХЭН УНШИХ ВЭ?

	 

	Талд бэлчсэн

	Таван хошуу малын

	Жим мөрүүд

	Жирийж цаснаа үлдэв.

	 

	Жижиг том

	Жим мөрүүдийг ажиглаж

	Зураачтай хамтран

	Зураг дүрсийг нь гаргая!

	 

	Хав дүйгүй

	Хавтгай мөрүүд

	Хавирган сар шиг

	Битүү мөрүүд

	Том жижиг

	 

	Тод бүдэг

	Тоо томшгүй

	Цаашаа наашаа

	Хойшоо урагшаа

	Цасан дээгүүр жирийсэн нь

	Цаасанд бичсэн үсгийн адил

	 

	Хэвлэгдсэн мөрийг

	Хэн уншиж чадах вэ?

	Ямар малууд

	Явсан болохыг хэлэх вэ?

	 

	Малын мөрийг

	Үнэн ялгаж чадвал

	Малчин хүний

	Үсэглэлийг унших нь тэр!

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1965 оны хэвлэлийн Хэвлэн нийтлэлийн мэдээлэл 

	 

	Бага сургуулийн насны хүүхдийн номын санд

	 

	Ж. Дашдондог

	 

	НАРГИАНТАЙ ШҮЛГҮҮД

	 

	Хянан болгоосон Д. Содномдорж

	Зургийг Балдан зурж

	Б. Довчинсамбуу редакторлав

	Техник редактор Б. Дашлэгцэг

	 

	А—16847      

	Үнэ 1 төг 20 мөн 

	Захи № 193

	 

	1965 оны 2 дугаар сард хэвлүүлэхээр хэвлэлийн комбинатад шилжүүлж 

	1965 оны 3 сард 8000 ширхэг хэвлэв. 

	 

	Цаасны хэмжээ 84x81/32

	Хэвлэлийн хуудас 2

	 

	Сүхбаатарын нэрэмжит хэвлэлийн комбинатад хэвлэв. 

	Улаанбаатар Сүхбаатарын талбай, 2.

	Заметки

		[←1]
	 Галт тэрэг




	[←2]
	 Цаг




	[←3]
	 Ном




	[←4]
	 МОД




	[←5]
	 Хиймэл дагуул




	[←6]
	 Чийдэн




	[←7]
	 Сүүдэр




	[←8]
	 Данх




	[←9]
	 Толь




	[←10]
	 Трактор

